
NTNU-Vitenskapsmuseet  
v/Anders Lyngstad
7491  TRONDHEIM  

Sætremyrane naturreservat i Hornindal – løyve til innsamling og 
prøvetaking i samband med klimatiltaksprosjekt

Vi viser til søknad frå dykk 14.3.2014 om innsamling av plantar m.m., og uttak av torvprøver 
med naudsynt graving, i samband med oppdrag som NTNU-Vitenskapsmuseet i samarbeid 
med Bioforsk har for Fylkesmannen.

Søknaden, med bakgrunn

Føremålet med prosjektet «Restaurering og karbonbinding i Sætremyrane naturreservat» er 
å sjå i kva grad tidlegare inngrep i dette myrområdet kan reverserast slik at ein attskapar 
meir av dei naturlege prosessane og myrformene, og bidreg til å redusere utslepp og auke 
opptak av klimagassar. Dette krev ein del føreundersøkingar. Med det vil ein også få betre 
kunnskap både om natursystemet og om kulturhistoria i naturreservatet, noko som er venta 
å gje interessant stoff for lokal natur- og kulturformidling.

Prosjektet, med føremål og innhald, er nærare skildra i vedlegg til avtale som Fylkesmannen 
har inngått med NTNU-Vitenskapsmuseet, og også i dokument som Fylkesmannen sende ut 
på offentleg anbod som grunnlag for oppdraget. Prosjektet er finansiert av midlar som 
Fylkesmannen har fått av Sogn og Fjordane fylkeskommune for oppfølging av Fylkesdelplan 
for klima og miljø.

Då det er eit overordna siktemål med prosjektet å ta vare på naturområdet og fremje 
verneføremålet, er det ein viktig premiss at innsamling av artar, uttak av torvprøver frå ulike 
djupner, eller anna prøvetaking, ikkje skal utgjere trugsmål mot nokon av artane og ikkje 
gjere større inngrep enn det som trengst for ei vellukka gjennomføring av prosjektet.

Heimelsgrunnlag, og vår vurdering

Verneforskrifta for Sætremyrane naturreservat seier at «Vegetasjon, medrekna daude 
buskar og tre, er freda mot skade og øydelegging. Det er forbode å fjerne planter eller 
plantedelar frå reservatet. …» (§ 3 pkt.1) og «Det må ikkje setjast i verk tiltak som kan endre 
naturmiljøet, …» (§ 3 pkt.3). Forvaltingsstyresmakta kan derimot, med heimel i 
naturmangfaldlova § 48, «gjøre unntak fra et vernevedtak dersom det ikke strider mot 
vernevedtakets formål og ikke kan påvirke verneverdiene nevneverdig».

Kunnskapsgrunnlaget (jf. naturmangfaldlova § 8) er for Sætremyrane å finne i Framlegg til 
verneplan for myr (rapport nr. 1-2001 frå Fylkesmannen), forvaltingsplanen for Sætremyrane
(rapport nr. 8-2012 frå Fylkesmannen), og i den opphavlege registreringsrapporten (notat 
23.10.2002 frå Fylkesmannen v/J.Anonby). Ola O.Sætren (2001) gjev interessant 
dokumentasjon av tidlegare torvindustri på staden i Årsskrift 2001 for Hornindal historielag.

Ut frå dette kjeldematerialet og det ein kan observere i naturreservatet i dag, verkar det som
tidlegare inngrep i området har mykje å seie for noverande tilstand og utviklingstrekk. Då det 
er eit mål å ta vare på dei naturlege prosessane, og då velutvikla høgmyrar er sjeldsynte, er 
det viktig for forvaltingsstyresmakta å få betre kunnskap om korleis denne myra såg ut og 
fungerte hydrologisk og økologisk før inngrepa, og i kva grad inngrepa har endra dette. Med 
det vil ein betre kunne ta stilling til om det kan eller bør gjerast tiltak for å motverke uønskte 
verknader av tidlegare inngrep, eller attskape meir naturlege tilhøve. Gjennom det i gang-
sette prosjektet vil ein altså oppnå eit betre kunnskapsgrunnlag, slik at ein kan iverksetje 
tiltak som måtte vere naudsynte for å ta vare på verneføremålet utan å risikere å gjere skade 
på naturmangfaldet (jf. naturmangfaldlova § 9). Då svært mykje av nedbørsmyrane i 
låglandet har vore utsette for grøfting og torvuttak, vil denne kunnskapsoppbygginga kome 
heile naturtypen til gode, og prøvetakinga vil i seg sjølv ikkje utgjere noka tilleggsbelasting 
(jf. naturmangfaldlova § 10). NTNU-Vitenskapsmuseet har spisskompetanse på naturfagleg 
undersøking av myr, og lang røynsle med vurdering av sjeldsynte artsførekomstar og torv-
former. Dei har difor det beste utgangspunktet for å velje undersøkings- og prøvetakings-
metodikk som ikkje skader dette naturmangfaldet (jf. naturmangfaldet § 12). Prøvetakinga vil 
såleis ikkje vere i strid med verneføremålet, men bidra til å oppfylle det, og vil ikkje påverke 
verneverdiane nemnande.

Avgjerd

NTNU-Vitenskapsmuseet, i samarbeid med Bioforsk, får med dette løyve til å samle inn 
artsprøver og torvprøver, med den gravinga som det krev, som del av oppdraget dei har for 
Fylkesmannen. Følgjande vilkår gjeld:

1. Innsamling og prøvetaking skal, som resten av feltarbeidet i Sætremyrane naturreservat 
på oppdrag frå Fylkesmannen, skje så skånsamt som mogleg, slik at inngrepa i 
vegetasjon og terrengoverflate ikkje vert større enn det som trengst for å oppnå den 
ønskte dokumentasjonen og kunnskapsoppbygginga, og slik at ein ikkje set lokale 
artsførekomstar i fare. Ting som ligg att etter tidlegare torvindustri, eller andre 
kulturminne, skal ikkje flyttast eller fjernast.

2. NTNU-Vitenskapsmuseet og Bioforsk skal rette seg etter eventuelle oppmodingar frå 
kulturminnestyresmaktene eller grunneigarane ut i frå omsyn til kulturminne eller den 
daglege bruken av eigedomane. Dersom slike omsyn kjem i motstrid med ei rasjonell 
gjennomføring av undersøkingane, eller dersom det er tvil om kva for arbeidsmåtar som 
gjev minst inngrep eller spor, skal Fylkesmannen rådspørjast.

3. Artsprøver som vert samla inn skal takast vare på i offentlege, vitskaplege samlingar, og 
resultata skal vere tilgjengelege i offentlege databasar.

4. Løyvet gjeld til og med 2015.

Klagerett m.m.

Denne avgjerda kan klagast inn for Miljødirektoratet av partar i saka eller andre som har 
rettsleg klageinteresse, med ein frist på 3 veker. Eventuell klage skal sendast til 
Fylkesmannen, som også kan gje nærare opplysningar om klagerett og rett til å sjå 
saksdokument. 

Med helsing

Brevet er godkjent elektronisk og har derfor ikkje underskrift.

Kopi: Magne Runar Øen, 6763 HORNINDAL (eigar av 201/3 i Hornindal)

Oddvin Nyhagen, 6763 HORNINDAL (eigar av 202/2 i Hornindal)

Kopi på e-post: Bioforsk v/Arne Grønlund
Miljødirektoratet
Sogn og Fjordane fylkeskommune, sentraladministrasjonen
Sogn og Fjordane fylkeskommune, kulturavdelinga
Statens Naturoppsyn v/Rune Holen
Ola Åsmund Sætren (eigar av 202/1 i Hornindal)

Kopi på EDU: Hornindal kommune

Tom Dybwad Johannes Anonby
seniorrådgjevar seniorrådgjevar


